
UO`K 378.147-227 

 
 
Zamonaviy pedagogika va psixologiyada shaxs rivojlanishining dolzarb muammolari: axborot, 

raqamli texnologiyalar va tarbiya mexanizmlari. Xalqaro ilmiy-amaliy konferensiyasi materiallari toʻplami – 

Toshkent: O‘zDJTU, 2025-yil 24 oktabr. 540-bet. 

Xalqaro ilmiy-amaliy anjuman materiallarida Xalqaro miqyosdagi ilm-fan va innovatsiya 

tizimida faoliyat olib borayotgan professor-o‘qituvchilarning ta’limda ilg‘or pedagogik, pedagogik 

faoliyatni psixologik modellashtirish, ta’limni raqamlashtirishning pedagogik va psixologik asoslari, 

psixolingvistikaning dolzarb masalalari, ta’limning innovatsion g‘oyalari va zamonaviy o‘qitish 

medotlarini amalga oshirishning dolzarb muammolari va yechimlari bo‘yicha tadqiqotlar aks etgan.  

Globallashuv sharoitida davlatimizni yanada barqaror va jadal sur’atlar bilan rivojlantirish 

boʻyicha amalga oshirilayotgan islohotlar samarasini yaxshilash sohasidagi ilmiy-tadqiqot ishlariga 

alohida e’tibor qaratilgan. Zero ilm-fanning barcha sohalar bo‘ylab rivojlanayotgani va undagi 

samaradorlik xozirgi kunning dolzarb masalalaridan biri bo‘lib qolmoqda.  

Ushbu to‘plamda “Zamonaviy pedagogika va psixologiyada shaxs rivojlanishining 

dolzarb muammolari: axborot, raqamli texnologiyalar va tarbiya mexanizmlari”  mavzusidagi 

xalqaro ilmiy-amaliy anjuman munosabati bilan yigʻilgan ilmiy tezislarni qamrab olgan. Zamonaviy 

ta’limning konseptual muammolarini aniqlash, ta’lim sohasidagi eksperimental va innovatsion 

faoliyatni tahlil qilish, ta’limda pedagogik faoliyatni psixologik modellashtirish, raqamli ta’limning 

pedagogik va psixologik asoslari aniqlash, psixolingvistikaning dolzarb masalalari o‘rganish kabi 

yoʻnalishlarda jamlangan 100 dan ko‘p ilmiy tadqiqot ishlari haqidagi ma’lumotlarni jamlagan. 

Mas’ul muharrirlar: 

D.U. Djurayev - pedagogika fanlari doktori (DSc), professor 

N. J. Isakulova – pedagogika fanlari doktori, professor 

 

Tahrir hay’ati: 

M. G. Miliyeva – psixologiya fanlari bo‘yicha falsafa doktori (PhD), dotsent v.b. 

Z. O. Rashidova – pedagogika fanlari bo‘yicha falsafa doktori (PhD) 

 

Mazkur toʻplamga kiritilgan ma’ruza tezislarining mazmuni, undagi statistik ma’lumotlar va 

me’yoriy hujjatlarning toʻgʻriligi hamda tanqidiy fikr-mulohazalar, keltirilgan takliflarga 

mualliflarning oʻzlari mas’uldirlar. 

RAQAMLI PEDAGOGIKA TA’LIM XIZMATLARI SIFATINI OSHIRISH OMILI 

Gulamov Jasur Baxodirovich 

OʻzDJTU Pedagogika va psixologiya kafedrasi o‘qituvchisi 

Annotatsiya. Mazkur maqolada raqamli pedagogikaning mohiyati, ta’lim tizimidagi o‘rni va 

ahamiyati, shuningdek, raqamli texnologiyalar orqali ta’lim xizmatlari sifatini oshirishning ilmiy-

pedagogik asoslari tahlil etilgan. Muallif raqamli transformatsiya jarayonida pedagogik faoliyatni 

takomillashtirish omillari, o‘qituvchilarning raqamli kompetensiyasini rivojlantirish va 

o‘quvchilarning mustaqil o‘rganish salohiyatini oshirish yo‘llarini yoritadi. Tadqiqot natijalari shuni 

ko‘rsatadiki, raqamli pedagogika ta’lim sifati va samaradorligini oshirishda hal qiluvchi omil bo‘lib, 

u ta’lim jarayonini individuallashtirish, interfaollik va shaffoflik tamoyillariga asoslaydi. 

Kalit soʻzlar: raqamli pedagogika, ta’lim sifati, raqamli kompetensiya, innovatsion 

texnologiyalar, masofaviy ta’lim, raqamli transformatsiya, pedagogik innovatsiya. 

Zamonaviy dunyoda ta’lim sohasining barqaror rivojlanishi, avvalo, raqamli texnologiyalarni 

samarali qo‘llash darajasiga bog‘liqdir. Bugungi kunda “raqamli jamiyat” tushunchasi nafaqat 

iqtisodiyotda, balki ijtimoiy hayotning barcha sohalarida, xususan, ta’limda ham muhim tushunchaga 

aylanmoqda. O‘zbekiston Respublikasida “Raqamli O‘zbekiston – 2030” strategiyasining qabul 

qilinishi raqamli ta’lim muhitini shakllantirish, o‘qitish jarayonida innovatsion texnologiyalarni joriy 

etish va ta’lim xizmatlari sifatini oshirish uchun keng imkoniyatlar yaratdi. Shu nuqtai nazardan, 

raqamli pedagogika konsepsiyasi zamonaviy ta’lim nazariyasida muhim o‘rin tutmoqda. 

Raqamli pedagogika — bu raqamli texnologiyalar, sun’iy intellekt va axborot-

kommunikatsiya vositalari yordamida o‘quv jarayonini tashkil etish, boshqarish va baholashga 

yo‘naltirilgan zamonaviy pedagogik yondashuvdir. Uning asosiy maqsadi ta’lim jarayonini 

individuallashtirish, o‘quvchi faoliyatini faollashtirish va bilimlarni o‘zlashtirishni yuqori darajada 

ta’minlashdan iborat. Raqamli pedagogika o‘qituvchi va talaba o‘rtasidagi an’anaviy rollarni 

o‘zgartiradi: o‘qituvchi endilikda axborot manbai emas, balki o‘quv faoliyatini boshqaruvchi, 

yo‘naltiruvchi va motivatsiya beruvchi shaxsga aylanadi. 

Raqamli pedagogika ta’lim sifatini oshirishda bir nechta ustuvor yo‘nalishlarda o‘z 

samaradorligini namoyon etmoqda. Birinchidan, o‘quv jarayonining individuallashtirilishi — har 

bir talaba o‘zining o‘qish sur’ati, qiziqishlari va tayyorgarlik darajasiga mos yo‘nalishda ta’lim oladi. 

Bu esa shaxsga yo‘naltirilgan ta’limning asosiy shartidir. Ikkinchidan, ta’limning ochiqligi va 

shaffofligi — elektron platformalar orqali o‘qitish natijalari, reyting tizimlari, baholash mezonlari va 

talabalarning yutuqlari ochiq tarzda e’lon qilinadi. Uchinchidan, masofaviy ta’lim va gibrid o‘qitish 

shakllari zamon va makon chegaralarini bartaraf etib, ta’limning uzluksizligini ta’minlaydi. 

To‘rtinchidan, raqamli monitoring tizimlari yordamida o‘qituvchi ta’lim jarayonini tahlil qiladi, 

o‘quvchilarning faolligi va natijalarini avtomatik tarzda kuzatadi. Bu esa obyektiv baholashni 

ta’minlab, ta’lim sifatini boshqarish imkonini beradi. 

Raqamli texnologiyalar ta’lim sifatini oshirishda faqat vosita emas, balki yangi pedagogik 

madaniyatni shakllantiruvchi omildir. Bugungi kunda ko‘plab ilg‘or ta’lim muassasalari raqamli 

o‘quv platformalaridan — Moodle, Google Classroom, Zoom, Coursera, Canvas kabi tizimlardan 

foydalanmoqda. Bu platformalar o‘qituvchiga o‘quv jarayonini interfaol, dinamik va natijaga 

yo‘naltirilgan tarzda tashkil etish imkonini beradi. Shu bilan birga, talaba uchun mustaqil o‘rganish, 

o‘zini baholash va fikrlash madaniyatini shakllantiradi. 

Raqamli pedagogikaning muvaffaqiyatli amalga oshirilishida o‘qituvchilarning raqamli 

kompetensiyasi hal qiluvchi rol o‘ynaydi. Raqamli kompetensiya — bu o‘qituvchining axborot 

resurslaridan samarali foydalanish, raqamli muhitda o‘quv faoliyatini tashkil etish va axborot 

xavfsizligini ta’minlash qobiliyatidir. Pedagoglarning raqamli savodxonligi yetarli bo‘lmasa, hatto 

eng ilg‘or texnologiyalar ham kutilgan natijani bermaydi. Shu bois, O‘zbekiston oliy ta’lim tizimida 

pedagoglarni raqamli kompetensiyalar bo‘yicha qayta tayyorlash va malaka oshirish kurslarini 

kengaytirish zarur. Bunda xorijiy tajribalardan, xususan, Yevropa Ittifoqining DigCompEdu (Digital 

Competence Framework for Educators) modeli asosida o‘qituvchilarning raqamli malakasini 

baholash va rivojlantirish tizimini joriy etish maqsadga muvofiq. 

Raqamli pedagogikani joriy etish jarayonida ayrim muammolar ham mavjud. Jumladan, 

texnik infratuzilmaning yetarli emasligi, internet tezligining pastligi, ta’lim kontentining raqamli 

muhitga to‘liq moslashtirilmaganligi, shuningdek, ayrim pedagog kadrlarning texnologik 

yangiliklarga nisbatan konservativ munosabati jarayonni sekinlashtiradi. Bu muammolarni bartaraf 

etish uchun, bir tomondan, ta’lim infratuzilmasini modernizatsiya qilish, ikkinchi tomondan, 

pedagogik madaniyatni raqamli qadriyatlar asosida qayta shakllantirish lozim. 

Ta’lim sifatini oshirishda raqamli texnologiyalarni tatbiq etish faqat texnik jarayon emas, 

balki tizimli pedagogik islohotdir. Raqamli ta’lim vositalaridan foydalanish jarayonida ta’lim sifati 

quyidagi omillar orqali kafolatlanadi: 1) raqamli kontentning ilmiy va metodik jihatdan 

asoslanganligi; 2) o‘qituvchi va talaba o‘rtasidagi interfaollik; 3) bilimlarni tahlil qilishda sun’iy 

intellekt va “big data” texnologiyalarining qo‘llanilishi; 4) baholash tizimining shaffofligi; 5) ta’lim 

jarayonining uzluksizligi va moslashuvchanligi. 

Raqamli pedagogikaning amaliy natijasi sifatida o‘quvchi o‘zining o‘rganish faoliyatini 

mustaqil boshqaradi, o‘z-o‘zini tahlil qilish va baholash ko‘nikmalarini egallaydi. O‘qituvchi esa 

o‘quv jarayonining rahbariga emas, balki mentor va yo‘lboshchiga aylanadi. Bu esa ta’lim 

xizmatlarining sifat ko‘rsatkichlarini sezilarli darajada oshiradi. 

Shu bilan birga, raqamli pedagogika o‘zining ijtimoiy-pedagogik ahamiyatiga ko‘ra, 

ta’limning adolatlilik tamoyilini ham ta’minlaydi. Ya’ni, u geografik, iqtisodiy yoki ijtimoiy 

cheklovlardan qat’i nazar, barcha uchun bilim olish imkonini yaratadi. Bu O‘zbekiston ta’lim tizimida 

“inklyuziv raqamli ta’lim” g‘oyasini amaliyotga joriy etish uchun muhim zamin yaratadi. 

Xulosa. Raqamli pedagogika zamonaviy ta’lim tizimini yangi sifat bosqichiga olib chiqadigan 

asosiy omillardan biridir. U o‘quv jarayonini shaxsga yo‘naltirilgan, interfaol va shaffof shaklga 

keltiradi. Raqamli texnologiyalarni ta’lim tizimiga chuqur integratsiya qilish natijasida o‘qitish 

samaradorligi, baholash obyektivligi va ta’lim xizmatlarining sifati oshadi. Shu bois, raqamli 

pedagogika O‘zbekiston ta’lim tizimining strategik yo‘nalishlaridan biri bo‘lishi zarur. Kelgusida 

raqamli kompetensiyalarni rivojlantirish, o‘qituvchilarni uzluksiz raqamli ta’lim bilan qamrab olish, 

ta’lim kontentini innovatsion platformalarga moslashtirish orqali raqamli pedagogikaning amaliy 

samaradorligini yanada oshirish mumkin. 

V-SHO‘BA. PSIXOLINGVISTIKANING DOLZARB  MASALALARI 

 

TALABALARDA PSIXOLINGVISTIK BILIMLARNING  AHAMIYATI 

A.K.Shamshetova- O‘zDJTU, Psixologiya fanlari doktori (DSc) 

 

Annotatsiya. Ushbu ilmiy maqolada talaba chet tillarni o’rganishda psixolingvistik bilimlarini 

bilishi, unda tilshunoslik va lingvistik o‘zaro bog‘liqligi haqida bilimlarni olib borish ahamiyati 

aytilgan. Psixolingvistikaning nazariy va amaliy ilmiy izlanishlarini amaliyotga tadbiq etish zarurligi 

ko’rsatilgan.  

Kalit so‘zlar: psixolingvistika, nazariy psixolingvistika, amaliy psixolingvistika, nutq 

afaziyasi, nutq faoliyati, tillarni o‘zlashtirish jarayonlari 

Annotation. This scientific article states that a student has psycholinguistic knowledge when 

learning foreign languages, and the importance of conducting linguistic and psycholinguistic 

research. It also emphasizes the need to apply theoretical and practical research in psycholinguistics. 

        Keywords: Psycholinguistics, theoretical psycholinguistics, applied psycholinguistics, speech 

aphasia, speech activity, language acquisition processes 

 

Psixolingvistika inson tafakkuri, nutqi va til o‘rtasidagi o‘zaro aloqalarni o‘rganuvchi fan 

sohasi bo‘lib, u psixologiya va tilshunoslik fanlarining tutashgan nuqtasida shakllangan. Bugungi 

kunda talabalar uchun psixolingvistik bilimlarning ahamiyati nihoyatda katta, chunki bu bilimlar 

nafaqat nutq madaniyatini shakllantirish, balki tafakkur, muloqot va ta’lim jarayonida samaradorlikni 

oshirishga ham xizmat qiladi . Psixolingvistik bilimlar talabaga nutq va tafakkur o‘rtasidagi uzviy 

bog‘liqlikni tushunishga yordam beradi. Bu esa talabaning fikrlash jarayonini aniq, mantiqiy va izchil 

shaklda ifodalash ko‘nikmasini rivojlantiradi. 

Chet tilini o‘rganishda psixolingvistik yondashuv o‘quvchilarga tilni tezroq o‘zlashtirish, so‘z 

va jumlalarni idrok etish, xotirada saqlash va qayta tiklash jarayonlarini samarali tashkil etishga 

yordam beradi. Psixolingvistik bilimlar orqali talabalar muloqot jarayonining psixologik 

mexanizmlarini diqqat, xotira, motivatsiya, hissiyot va idrokni chuqurroq anglaydi. Bu esa ularda 

kommunikativ kompetensiyani, ya’ni samarali muloqot qilish qobiliyatini rivojlantiradi 

Tilshunos mutaxassislar ona tili bilan birga xorijiy tillarni o‘zlashtirishda ham ba’zi psixologik 

to‘siqlarni ko‘p uchrayotganini keltirib o‘tadi. Bizga ma’lumki, bilingvlarning til o‘rganishi mushkul 

masala. Psixolog olimlar agar bola ikki va undan oshiq tilda so‘zlashiladigan oilada o‘ssa, u ikkala 

tilni ham bemalol o‘rgana oladi va ushbu tillarda ravon so‘zlashadi-deb ta’kidlab o‘tishadi. 

Tilshunoslikda psixologiya tillarni o‘zlashtirishda qisman ishtirok etadi yoki qisman psixologiyadan 

foydalanamiz deb hisoblamaslik kerak. Psixologiyada alohida psixolingvistika yo‘nalishi lingvistik 

fanlarga tegishli bo‘lgan murakkab fan sifatida o‘rganiladigan sohalardan, chunki u nutqni o‘sishi, 

tilni o‘zlashtirish jarayonlarini psixik hodisa sifatida o‘rganadi. Psixolingvistika bu psixologik va 

lingvistik jihatlarni o‘rganadigan fan hisoblanib, inson nutq faoliyati, individual xususiyati, fikrlash 

qobiliyati bilan bog‘liq o‘rganiladi.  

